
執不草制則忤　帝意怒辱不可測遂引疾不視事蔣冕

亦繼引疾梁儲曰如皆引疾孰與事君于是　上震怒內

臣督促草制儲承命草上制曰昔　太祖皇帝著令曰此

土不畀藩封非吝也念此土廣且饒藩封得之多畜士馬

饒富而驕奸人誘爲不軌不利宗社今王請祈懇篤朕念

親親畀地不足務得地宜益謹毋收聚奸人毋多養士馬

毋聽奸人勸爲不軌震及邊方危我社稷是時雖念保全

親親不可得已王愼之毋忽　上覽制駭曰若是其可虞

其弗與事遂寢○南贑廵撫王守仁請提督軍務許之

八月　上出居庸關至懷來宣府等處遊獵大學士楊廷

和等屢䟽請囘鑾以安衆心且言居庸關外臨邊境北虜

不時出没爲寇　正統末年　英宗皇帝誤爲奸僞欺蔽

妄言親征遂致駕陷虜庭往事未遠可爲明鑒不聽

　〈按江彬宣府人欲挾　上自恣始誘爲西北之行旣幸宣府遂營建鎮國府第時時夜出見高門大户卽馳入〉

　〈或宣其婦女于是富民厚賂彬以求免久之軍士樵蘇不繼至燬民屋廬以供爨焉〉

九月　上幸大同陽和衛城二十七日方獵天雨冰雹軍

士有死者是夜又有星隕之異明日駕赴大同又明日韃

賊以衆數萬圍陽和轉掠應州　上命諸邊將擊之虜尋

引去○王守仁督兵攻桶岡賊大戰西山界賊大潰盡殪

之凡破巢八十四擒斬三千餘俘三千六百有奇釋其脇

--

從千餘流亡復業

冬南京吏科給事中孫懋䟽乞急除奸惡以安宗社大略

言自古國家信用奸邪未有不致禍者都督朱彬以梟雄

之資懷憸邪之志自緣進用以後專事從諛道非或游衍

驅馳或聲色貨利凡可以蠱惑聖心者無所不至去年導

陛下幸南海子幸功德寺又幸昌平等處游樂無節輕褻

至尊流聞四方驚駭人聽今又導　陛下出居庸關旣臨

宣府又過大同以致引惹虜寇深入應州等處與之交戰

使當時各鎮之兵未集狂虜之衆沓來幾何不蹈土木之

往轍哉是彬在一日則爲宗社一日之憂故議者皆曰容

一江彬國之安危未可知也䟽上不省

十二月內閣大臣及九卿至居庸關請駕有禁不得出關

而還

閏十二月壬申朔　上留宣府大學士楊廷和等以次出

視郊祀牲如常儀有旨戒諭京城九門守門官勿放朝官

出城丁亥立春　上迎春于宣府備諸戲劇又飭大車數

十輛令僧與婦女數百共載婦女各執圓毬車旣馳交擊

僧頭或相觸而墮　上視之大笑以爲樂是日順天府官

于奉天門迎春如常儀○末旬　帝還京封左都督江彬

爲平虜伯許泰爲安邊伯冒應州功也

